
    Yanvarın 20-də Naxçıvan Muxtar Res-
publikası Ali Məclisinin Sədri Vasif Talıbov
Qanlı Yanvar faciəsində həlak olanların və
şəhidlərin əziz xatirəsini yad etmək üçün
Naxçıvan şəhərindəki Şəhidlər xiyabanına
gəlmişdir.
    Ali Məclisin Sədri xiyabandakı Ana abi-
dəsinin önünə əklil qoymuş, şəhidlərin xati-
rəsinə ehtiramını bildirmişdir.
    Sonra Dövlət Himni səslənmişdir.
    Ali Məclisin Sədri şəhidlərin məzarlarını
və 1918-1920-ci illərdə erməni daşnakları
ilə mübarizədə Naxçıvanın köməyinə gələn
qardaş Türk ordusunun şəhid olmuş əsgərlə-
rinin xatirəsinə ucaldılmış abidəni ziyarət
edərək güllər qoymuşdur.
    Naxçıvan Muxtar Respublikası Ali
 Məclisinin, Nazirlər Kabinetinin, Naxçıvan
Şəhər İcra Hakimiyyətinin, nazirlik, komitə,
xidmət, şirkət və baş idarələrin, müəssisə və
təşkilatların, ali məktəblərin, hərbi hissələrin
nümayəndələri də şəhidlərin əziz xatirəsini
ehtiramla yad etmişlər.
    20 Yanvar faciəsi müstəqillik uğrunda
mübarizə tariximizin ən şanlı səhifəsi, qürur
və şərəf tariximizdir. Vətən naminə, müstəqillik
naminə şəhid olanlar insan mənəviyyatının
ən yüksək zirvəsinə ucalırlar. 1990-cı il yan-
varın 19-dan 20-nə keçən gecə sovet ordu-
sunun hissələri və xüsusi təyinatlılar tərəfindən
Bakı şəhərində dinc əhaliyə divan tutulmuş,
yüzlərlə insan qətlə yetirilmiş, yaralanmış,
itkin düşmüşdür. Faciə zamanı 147 Azər-
baycan vətəndaşı şəhid olmuş, 744 nəfər ya-
ralanmış və xəsarət almışdır. 
    Bu qanlı hadisənin törədilməsində əsas
məqsəd azadlıq, suverenlik uğrunda mübarizə
aparan Azərbaycan xalqının iradəsini qırmaq,
insanların müstəqillik arzularını əzmək  idi.
Ümummilli liderimiz Heydər Əliyev deyirdi:
“20 Yanvarda Azərbaycanın azadlıqsevər,
vətənpərvər insanları xalqımıza qarşı gös-
tərilən ədalətsizliyə görə, Azərbaycan tor-

paqlarına erməni silahlı qüvvələrinin təca-
vüzünün qarşısı alınmadığına görə və milli
azadlığa nail olmaq üçün ayağa qalxdılar,
etirazlarını bildirdilər. Onları boğmaq üçün,
əzmək üçün Sovet İttifaqının qoşunları,
sovet ordusunun hissələri ölkəmizə basqın
etdi. Ancaq qəhrəman övladlarımız özünü
qurban verərək Azərbaycan xalqının milli
azadlığı üçün Azərbaycanın müstəqilliyi
üçün yol açdılar”.
    Ümummilli liderimiz yanvarın 21-də Azər-
baycanın Moskvadakı Daimi Nümayəndəli-
yinə gələrək xalqımıza qarşı törədilən qanlı
cinayətə ilk dəfə etirazını bildirmiş, bəyanatla
çıxış edərək faciəni törədənlərin məsuliyyətə
cəlb olunmasını tələb etmişdir. Həmin dövrdə
Sovet imperiyasının rəhbərliyi tərəfindən
ciddi nəzarət altında saxlanılmasına baxma-
yaraq, ulu öndərimizin bu cəsarətli addımı,
qətiyyətli mövqeyi Azərbaycan xalqının milli
azadlıq uğrunda mübarizə əzmini daha da
artırmışdır. 

    Qanlı Yanvar faciəsi Azərbaycan xalqının
azadlıq istəyinin qarşısını almaq cəhdi ilə
yanaşı, həm də ermənilərin işğalçılıq siya-
sətinin həyata keçirilməsinə xidmət edən
terror aktı idi. Ermənilərin faciədən bir neçə
gün əvvəl Naxçıvana hücumları bunu bir
daha təsdiq edir. 1990-cı il yanvarın 18-də
Kərki kəndi SSRİ Müdafiə Nazirliyinin  
7-ci ordusunun köməyi ilə ermənilər tərə-
findən işğal olundu. Muxtar respublikanın
ərazi bütövlüyü və vətəndaşlarının həyatı
təhlükə altında qaldığından, beynəlxalq Qars
müqaviləsinin şərtləri kobud surətdə pozul-
duğundan Naxçıvan Muxtar Sovet Sosialist
Respublikası Ali Soveti 1990-cı il yanvarın
19-da “Naxçıvan MSSR-də yaranmış icti-
mai-siyasi vəziyyət haqqında” tarixi Qərar
qəbul etdi. Bu qərara əsasən Naxçıvan
MSSR Sovet imperiyasının tərkibindən
çıxdı. 1990-cı il yanvarın 20-də, Qanlı
Yanvar hadisələrinin törədilməsindən 8 saat
əvvəl Sədərəyə erməni silahlı dəstələrinin

hücumları başladı və bununla da 20 Yanvar
faciəsinin ilk qanlı səhifəsi yazıldı. 
    Heydər Əliyev şəxsiyyəti, Heydər Əliyev
dühası müstəqil Azərbaycanın uğurlu inkişa-
fının təməlində dayanan əsas amildir. Vətənin
ağır bəlalardan xilasını özünün tarixi missiyası
kimi qəbul edən ümummilli lideri mizin Azər-
baycan naminə fəaliyyətinin 1990-cı ildən
sonrakı mərhələsi şərəfli xilaskarlıq və qu-
ruculuq dövrüdür. Bu missiyanın öz başlan-
ğıcını götürdüyü məkan isə Azərbaycanın
Naxçıvan Muxtar Respublikasıdır. Ulu öndər
Naxçıvanda yaşayıb fəaliyyət göstərdiyi
1990-1993-cü illərdə Azərbaycan xalqının
azadlıq və müstəqilliyi üçün çalışmış, müstəqil
dövlətçilik ənənələrinin formalaşdırılması
istiqamətində tarixi addımlar atmışdır. Dahi
şəxsiyyətin uzaqgörən siyasəti sayəsində
muxtar respublikanın adından “sovet, sosialist”
sözləri çıxarılmış, Azərbaycan Xalq Cüm-
huriyyətinin üçrəngli bayrağı dövlət bayrağı
kimi qəbul edilmiş, qədim Naxçıvan torpağı
erməni təcavüzündən qorunmuş, müstəqil
dövlətçiliyimizin bünövrəsi qoyulmuşdur. 
    Ulu öndərimiz Heydər Əliyev 20 Yanvar
faciəsinə ilk dəfə Naxçıvanda siyasi qiymət
vermişdir. Dahi şəxsiyyətin rəhbərliyi ilə
Naxçıvan Muxtar Respublikası Ali Məclisi
1990-cı il 21 noyabr tarixli “1990-cı ilin
yanvar ayında Bakı hadisələrinə siyasi qiymət
verilməsi haqqında” Qərar qəbul etmiş, həmin
Qərarda 20 Yanvarın hər il Naxçıvan Muxtar
Respublikasında “Milli Matəm Günü” kimi
qeyd olunması əksini tapmışdır. 1992-ci il
yanvarın 13-də isə daha bir tarixi addım atıl-
mış, “1990-cı ilin yanvar ayında Bakı faciəsi
ilə əlaqədar Naxçıvan Muxtar Respublikası
Ali Məclisinin Rəyasət Heyətinin bəyanatı”
qəbul olunmuşdur. 
    Bu gün Azərbaycan Respublikasının
 Prezidenti cənab İlham Əliyev 20 Yanvar
şəhidlərinin xatirəsinin əbədiləşdirilməsi,

Qəhrəmanlıq və şərəf tariximiz 

Naxçıvanda 20 Yanvar faciəsinin 31-ci ildönümü yad edilib

Øß ÃÐ
Doğma, canım-varlığım qədər
sevdiyim Azərbaycanım
mənim qibləgahımdır

Təsisçi: Naxçıvan Muxtar Respublikası Ali Məclisi və Nazirlər Kabineti

Gündəlik ictimai-siyasi qəzet

qapısı
Qəzet 1921-ci

ildən çıxır Sayı: 13 (23.655)

21 yanvar 2021-ci il, cümə axşamı

Qanlı 20 Yanvar faciəsindən 31 il keçir. Sovet imperiyasının Bakıda törətdiyi qanlı

qırğının 31-ci ildönümü ilə əlaqədar Azərbaycan Respublikasının Prezidenti İlham Əliyev

və birinci xanım Mehriban Əliyeva Şəhidlər xiyabanını ziyarət ediblər.

Dövlətimizin başçısı İlham Əliyev və birinci xanım Mehriban Əliyeva ölkəmizin

azadlığı uğrunda həlak olanların xatirəsini yad ediblər.

Prezident İlham Əliyev “Əbədi məşəl” abidəsi önünə əklil qoyub. Azərbaycan Respub-

likasının Dövlət Himni səsləndirilib.

Bu gün ulu öndər Heydər Əliyevin, ölkəmizin müstəqilliyi və ərazi bütövlüyü uğrunda

canlarından keçmiş bütün şəhidlərin ruhu şaddır. Çünki Prezident, Müzəffər Ali Baş

Komandan İlham Əliyevin rəhbərliyi ilə şanlı Azərbaycan Ordusu Azərbaycan xalqının 30

illik həsrətinə son qoyaraq torpaqlarımızı erməni işğalından azad edib yeni reallıq yaratdı,

dəmir yumruq qalib gəldi. İndi həmin ərazilərdə Azərbaycanın üçrəngli bayrağı dalğalanır.

İşğaldan azad edilmiş ərazilərdə genişmiqyaslı quruculuq işlərinə başlanılıb və məcburi

köçkünlər öz doğma torpaqlarına qayıtmağa hazırlaşırlar.

Rəsmi xronika

Ardı 2-ci səhifədə



2
adlarının uca tutulması, o cümlədən onların ailələrinin sosial müdafiəsinin gücləndirilməsini
daim diqqət mərkəzində saxlayır, bu istiqamətdə mühüm tədbirlər həyata keçirilir. Azərbaycan
dövlətinin iqtisadi, siyasi və hərbi qüdrətinin günbəgün artması, haqq səsimizin beynəlxalq
tribunalardan səslənməsi xalqımızın bir daha faciələrlə, soyqırımlarla sınağa çəkilməyəcəyinə
təminat verir. 
    Azərbaycan Respublikasının Prezidenti, Silahlı Qüvvələrin Ali Baş Komandanı cənab
İlham Əliyevin rəhbərliyi ilə 44 gün davam edən Vətən müharibəsində ordumuz torpaqlarımızı
işğaldan azad etdi, şəhidlərimizin qanı yerdə qalmadı, Azərbaycan böyük tarixi qələbə
qazandı. Ölkə Prezidentinin də dediyi kimi: “Azərbaycan xalqı öz böyüklüyünü göstərdi,
yüksək mənəvi ruhunu göstərdi. Bu Qələbənin səbəbkarı da Azərbaycan xalqıdır. Biz
birlik, iradə, əzmkarlıq, milli ruh göstərərək tarixi missiyamızı yerinə yetirdik”.
    Tarixi qələbəmiz müstəqil və qüdrətli Azərbaycan şəhidlərimizin ruhuna ehtiramın ən
yüksək ifadəsidir. 20 Yanvar isə qəhrəmanlıq tariximizin başlanğıcıdır. Nə qədər ki
Azərbaycan var, şəhidlərimizin xatirəsi də əbədi yaşayacaqdır.  
    Həmin gün saat 1200-da muxtar respublikada şəhidlərin əziz xatirəsi bir dəqiqəlik sükutla
yad edilmişdir.
    Naxçıvan Muxtar Respublikasının rayon mərkəzlərində də 20 Yanvar faciəsinin 31-ci il-
dönümü ilə bağlı tədbirlər keçirilmişdir.

Naxçıvan Muxtar Respublikası
Ali Məclisinin mətbuat xidməti

    Həyatının kamillik və müdriklik
çağını yaşayan akademik İsmayıl
Hacıyev çox zəngin və şərəfli bir
həyat yolu keçmişdir. 70 il bundan
əvvəl, 21 yanvar 1951-ci ildə Culfa
rayonunun Xanəgah kəndində müəl-
lim ailəsində dünyaya göz açan
 İsmayıl Hacıyev gərgin əməyi və
zəhməti hesabına sıravi orta məktəb
müəllimliyindən akademikliyə,
AMEA-nın çox böyük strukturla-
rından birinin rəhbərliyinə, Milli
Məclisin deputatlığına qədər yük-
səlmiş, nəinki Naxçıvanda, geniş
miqyasda Azərbaycanda, hətta qonşu
ölkələrdə tanınmış ictimai xadimə,
alimə, Azərbaycan tarix elminin sü-
tunlarından və ağsaqqallarından bi-
rinə çevrilmişdir.
    İsmayıl müəllimin doğulub boya-
başa çatdığı Xanəgah kəndi Azər-
baycan tarixində xüsusi yeri olan,
xalqımızın əyilməzlik, yenilməzlik
simvoluna çevrilən Əlincəqalanın
qərb ətəklərində, Əlincəçayın sahil-
lərində yerləşir. Kənddən azca aralı,
şərq tərəfdə inşa olunan Əlincəçay
xanəgahında, el arasında “Şeyx Xo-
rasan” adlanan ziyarətgahda isə
1417-ci ildə Əlincədə qətlə yetirilən
hürufilik təliminin banisi Fəzlullah
Nəimi uyuyur. Belə bir tarixi mə-
kanda böyüməsi, ailə üzvlərindən,
kənd sakinlərindən bu abidələr haq-
qında eşitdiyi məlumatlar İsmayıl
Hacıyevin gələcək fəaliyyət istiqa-
mətini müəyyənləşdirmiş, onda ta-
rixçi olmaq həvəsini yaratmışdır.
Bu həvəs onu Azərbaycan Dövlət
Pedaqoji İnstitutuna aparıb çıxar-
mışdır. 1974-cü ildə APİ-nin (indiki
APU-nun) Tarix fakültəsini fərqlən-
mə diplomu ilə bitirdikdən sonra
orta məktəb müəllimi kimi fəaliyyətə
başlayan İsmayıl Hacıyev 1978-ci
ildən Naxçıvan Dövlət Universite-
tində müəllim, baş müəllim, dosent,
dekan müavini, dekan, elmi işlər
üzrə prorektor, tədris işləri üzrə pro-
rektor vəzifələrində çalışmışdır.
Müəllimliyə ürəkdən bağlı olan
 İsmayıl Hacıyev bu gün də pedaqoji
fəaliyyətini davam etdirir, Azərbay-
can tarixi kafedrasının professoru
kimi Tarix ixtisasında Azərbaycan
tarixindən mühazirələr oxuyur.
    Yüksək elmi və təşkilatçılıq qa-
biliyyəti nəzərə alınaraq İsmayıl
Hacı yev 2003-cü ilin yanvarında
AMEA Naxçıvan Bölməsinin Sədri
vəzifəsinə təyin olunmuş, elə həmin
il Azərbaycan Milli Elmlər Akade-
miyasının həqiqi üzvü seçilmişdir.
Ötən dövrdə Naxçıvan Muxtar Res-
publikası Ali Məclisinin Sədri cənab
Vasif Talıbovun qayğısı ilə AMEA
Naxçıvan Bölməsi böyük inkişaf
yolu keçmiş, Naxçıvanda elmi mü-
hitin formalaşmasında və inkişafında
mühüm rol oynamışdır. 2003-cü ildə
135 əməkdaşla fəaliyyətə başlayan
bölmədə, yüksək dövlət qayğısı sa-
yəsində hazırda 263 nəfər – 2 aka-

demik, 4 müxbir üzv, 4 elmlər dok-
toru, 57 fəlsəfə doktoru, 100-dən
artıq elmi işçi çalışır. 
     Akademik İsmayıl Hacıyev, hər
şeydən əvvəl, Azərbaycan tarixinin
müxtəlif problemləri ilə əlaqədar
uğurlu və ciddi tədqiqatlar aparan
zəhmətkeş alimdir. Onun 1992-ci ildə
müdafiə etdiyi tarix elmləri üzrə
fəlsəfə doktoru dissertasiyası İkinci
Dünya müharibəsi zamanı Azərbaycan
qadınlarının arxa cəbhədəki fəaliy-
yətinə həsr olunsa da, sonrakı dövr
tədqiqatlarında Azərbaycan tarixinin
ən müxtəlif problemləri ilə məşğul
olmuş, bir sıra məsələlərin ilk tədqi-
qatçısı kimi tariximizə elmi yeniliklər
gətirmiş, mübahisəli və qaranlıq mə-
sələləri aydınlaşdırmışdır. Onun
1999-cu ildə uğurla müdafiə etdiyi
doktorluq dissertasiyası Azərbaycanın
ayrılmaz tərkib hissəsi olan Naxçıvan
Muxtar Respublikasının Azərbaycanın
milli dövlətçilik tarixində yeri məsə-
ləsinə həsr olunmuşdur. İsmayıl Hacı -
yev mövzu  üzərində tədqiqatlarını
davam etdirmiş,  nəticədə, 2018-ci
ildə “Naxçıvan Azərbaycanın döv-
lətçilik tarixində” adlı mükəmməl
monoqrafiya nəşr etdirmişdir. Elmi
ictimaiyyət və geniş oxucu auditoriyası
tərəfindən böyük rəğbətlə qarşılanan
əsər  Naxçıvan Muxtar Respublikası
Ali Məclisi Sədrinin Sərəncamı ilə
Naxçıvan Muxtar Respublikasının
mükafatına layiq görülmüşdür. Böyük
əhəmiyyəti nəzərə alınaraq bu əsər
2020-ci ildə Sankt-Peterburq şəhərində
rus dilində nəşr etdirilmişdir.
    İsmayıl Hacıyevin bu monoqra-
fiyası Azərbaycanın dövlətçilik ənə-
nələrinə malik olmaması barədə er-
məni sayıqlamalarına qarşı tutarlı
cavab verən çox sanballı tədqiqatdır.
Alim bu əsəri ilə sübut edir ki, Nax-
çıvan diyarı qədim dövlətçilik ənə-
nələrinə malik olmuş, XI əsrdə Nax-
çıvanşahlıq kimi feodal dövlət qu-
rumu, 1136-cı ildə Azərbaycan Ata-
bəyləri dövlətini tarix səhnəsinə çı-
xarmışdır. Naxçıvanşahlığın və təx-
minən, 30 illik bir müddət ərzində
nəhəng imperiyanın paytaxtı olan
Naxçıvan şəhəri Hülakülər zama-
nında mərkəz olmaqla, “Naxçıvan
tüməni” adlı inzibati-ərazi bölgüsü,
XVIII əsrin 20-ci illərində “Naxçıvan
sancağı” Nadir şah Əfşarın qətlə

yetirilməsindən sonra 1747-ci ildən
tariximizdə şərəfli iz buraxan Nax-
çıvan xanlığı kimi bir dövlət qurumu
yaradılmışdır. Naxçıvanın Azərbay-
can dövlətçiliyi tarixində fəaliyyəti
XX yüzilliyin əvvəllərində də da-
vam etmiş, bölgənin erməni təca-
vüzündən qorunması üçün 1918-ci

ilin noyabrında paytaxtı Naxçıvan
şəhəri olan Araz-Türk Cümhuriyyəti
yaradılmışdır.
    Akademikin elmi fəaliyyətində
xalqımızın ümummilli lideri Heydər
Əliyevin həyatı və fəaliyyətinin, nə-
zəri irsinin tədqiqi mühüm mərhələ
təşkil edir. Onun müxtəlif vaxtlarda
nəşr etdirdiyi “Heydər Əliyev və
milli-tarixi yaddaşın bərpası”, “Heydər
Əliyev siyasəti: tarixdə və günü-
müzdə”, “Naxçıvan Muxtar Respub-
likasının ictimai-siyasi həyatı, sosial -
iqtisadi və mədəni inkişafı” mono -
qrafiyaları və çoxsaylı məqalələri
sanballı əsərlərdir. Ümummilli liderin
nəzəri irsinin öyrənilməsi sahəsində
uğurlu fəaliyyəti akademik İsmayıl
Hacıyevi dahi şəxsiyyətin həyat və
fəaliyyətini tədqiq edən alimlər içə-
risində ön sıraya çıxarmışdır. 
    XX yüzilliyin əvvəllərində ya-
ranmış çox mürəkkəb vəziyyətdə
ermənilərin ərazi iddialarının güc-
ləndiyi bir dövrdə Naxçıvanın mux-
tariyyət məsələsi  və onun uğrunda
mübarizə aparan Behbud ağa Şah-
taxtinskinin həyat və fəaliyyətinin
öyrənilməsi alimin fəaliyyətində
mühüm yer tutur. Məhz bunun nə-
ticəsidir ki, o, “Behbud ağa Şahtax-
tinski: həyatı və fəaliyyətinin mühüm
mərhələləri” kitabını yazmış, top-
ladığı yeni və nadir arxiv materialları
əsasında 2017-ci ildə “Behbud ağa
Şahtaxtinski: sənədlər və materiallar”
adlı irihəcmli kitab nəşr etdirmişdir.
Kitabda Behbud ağa Şahtaxtinskinin
müxtəlif mətbuat orqanlarında çap
olunmuş məqalələri, çıxış və məru-
zələrinin bir qismi ilk dəfə olaraq
geniş oxucu auditoriyasına təqdim
edilmişdir. Həmçinin kitabda Behbud
ağa Şahtaxtinski ilə əlaqədar olan
bir sıra sənədlər, teleqramlar, dip-
lomatik yazışmalar, bağlanmış mü-
qavilələr də öz əksini tapmışdır. Ki-
taba daxil edilən materialların ək-
səriyyəti ilk dəfə olaraq elmi döv-
riyyəyə daxil edilmişdir. 
    Onun Naxçıvan Muxtar Respub-
likası tarixinin müxtəlif problemləri
ilə əlaqədar yazdığı kitab və mo-
noqrafiyalar, o cümlədən “Naxçıvan
Muxtar Respublikasının ictimai-si-
yasi həyatı və mədəni inkişafı”,
“Naxçıvan Muxtar Respublikası
müstəqillik yollarında”, “Mustafa
Kamal Atatürk və Naxçıvan”, “Ta-
rixdə və günümüzdə Naxçıvan” və
digər  monoqrafiyaları, çoxsaylı mə-
qalələri mühüm siyasi, elmi-tarixi
əsərlər kimi dəyərləndirilir.
    Bu cəhətdən alimin müştərək
müəlliflərlə hazırladığı “İntibahın
15 ili” kitabı da diqqəti cəlb edir.
Naxçıvan Muxtar Respublikasının
1995-2010-cu illər tarixinin salna-
məsi və güzgüsü olan bu kitabda
muxtar respublikanın inkişaf yolun-

dan, tərəqqisindən bəhs edilmiş, bü-
tün sahələrdə aparılan möhtəşəm
quruculuq işlərinin mənzərəsi yara-
dılmışdır. Naxçıvan Muxtar Res-
publikası Ali Məclisinin Sədri cənab
Vasif Talıbovun Heydər Əliyev siyasi
kursuna sədaqətini, dövlətçilik prin-
sipləri əsasında yorulmaz fəaliyyətini,

yüksək tələbkarlığını və prinsipial-
lığını, eyni zamanda xeyirxahlıq və
vətənpərvərliyini əldə olunan nai-
liyyətlərin əsas şərti kimi qiymət-
ləndirmişdir.
     Akademikin elmi fəaliyyətində
Naxçıvan Muxtar Respublikasının
yaradılmasının 95 illiyinə həsr etdiyi
“Naxçıvan Muxtar Respublikasının
sosial-iqtisadi və mədəni inkişafı”
monoqrafiyası əsas yer tutur. Yara-
dıcılığında muxtar respublikanın müs-
təqillik dövrü tarixinin öyrənilməsi
xüsusi mərhələ təşkil edən akademikin
ərsəyə gətirdiyi bu əsər Naxçıvan
Muxtar Respublikasının 1995-2020-ci
illərdə keçdiyi inkişaf yolu, əldə olu-
nan nailiyyətləri haqqında müfəssəl
məlumat verən yüksək səviyyəli
mono qrafik tədqiqatdır.
    Ermənilərin Azərbaycana, o cüm-
lədən onun qədim mədəniyyət mər-
kəzlərindən olan Naxçıvana ərazi
iddiaları, xalqımıza qarşı törətdikləri
soyqırımı və deportasiyalar akademik
İsmayıl Hacıyevin tədqiqatlarında
mühüm yer tutur. Alim bu məsələyə
aid bir çox məqalə və kitablar həsr
etmiş, “Ermənilərin Azərbaycana
qarşı ərazi iddiaları və qanlı cina-
yətləri” adlı monoqrafiya hazırla-
mışdır. Bu kitab 2016-cı ildə Mos -
kvada rus dilində elmi dövriyyəyə
buraxılmışdır. 
     Akademik İsmayıl Hacıyev çoxsaylı
elmi, elmi-kütləvi və ictimai-siyasi
məqalənin, 54 kitabın müəllifidir.
Azərbaycan tarixinin aktual prob-
lemlərinə həsr olunmuş bu əsərlərdən
3 monoqrafiya, 1 kitab, 80-ə yaxın
məqalə xarici ölkələrdə müxtəlif dil-
lərdə nəşr olunmuşdur. Bütün bunlarla
yanaşı, akademik İsmayıl Hacıyev
bölmədə hazırlanan bir sıra ümumi-
ləşdirici əsərlərin ərsəyə gətirilmə-
sində də yaxından iştirak etmiş, bu
sahədə aparılan işlərə rəhbərlik etmişdir.
İkicildlik “Naxçıvan Ensik lopediyası”,
Azərbaycan və ingilis dillərində işıq
üzü görən “Naxçıvan Abidələri
Ensiklopediyası”, üçcildlik “Naxçıvan
tarixi”, “Dədə Qorqud yurdu – Nax-
çıvan” tarixi-coğrafi və etnoqrafik
atlas onun iştirakı və müəllifliyi ilə
hazırlanmışdır. 2010-cu ildə işıq üzü
görən “Naxçıvan tarixi atlası” da aka-
demik İsmayıl Hacıyevin təşkilatçılığı
və müəllifliyi ilə hazırlanan, bu sa-
hədə çox mötəbər elmi nəşrlərdəndir.
Akademik İsmayıl Hacıyev Naxçıvan
Muxtar Respublikası Ali Məclisinin
Sədri cənab Vasif Talıbovun 2012-ci
il 6 avqust tarixdə imzaladığı “Nax-
çıvan tarixi” çoxcildliyinin hazır-
lanması və nəşr olunması barədə”
Sərəncamı ilə əlaqədar çox böyük
elmi və təşkilati işlər yerinə yetirmiş,
çoxcildliyin bir neçə fəslini elmi
əsaslarla nəşrə hazırlamışdır. 
     Akademik İsmayıl Hacıyevin

rəhbərlik etdiyi Dissertasiya Şura-
sında 2006-cı ildən bəri 10 nəfəri
elmlər doktoru olmaqla, 110-a yaxın
alim hazırlanmışdır. Elmdə çox tə-
ləbkar olan və güzəştə getməyən
alim gənc tarixçi kadrların hazır-
lanması sahəsində çox səmərəli iş
aparır. Onun rəhbərliyi ilə indiyədək
9 nəfər tarix üzrə elmlər doktoru,
20 nəfər tarix üzrə fəlsəfə doktoru
hazırlanmışdır. Akademik İsmayıl
Hacıyev Vətən tarixi üzrə Azərbay-
canda öz elmi məktəbini yaradan
alimlər sırasındadır. 
    Azərbaycanın və dünyanın bir
sıra elmi-tədqiqat müəssisələri və
ali məktəbləri ilə bölmənin elmi
əməkdaşlığına nail olan akademik
İsmayıl Hacıyev Azərbaycan tarix
elmini xarici ölkələrdə layiqincə
təmsil edir. Dünyanın bir sıra ölkə-
lərində keçirilən 60-dan artıq sim-
pozium və konfransın iştirakçısı
olan alim həm də nüfuzlu elmi qu-
rumların və xarici jurnalların redak-
siya heyətinin üzvüdür. 2001-ci ildə
ABŞ-ın Bioqrafiya İnstitutu tərə-
findən “İlin adamı” adına layiq gö-
rülən, 2002-ci ildə Nyu-York Elmlər
Akademiyasına, 2006-cı ildə “Dialoq
Avrasiya Platforması”na və “Dialoq
Avrasiya” jurnalının redaksiya he-
yətinə üzv seçilən akademik İsmayıl
Hacıyev 2010-cu ildə ABŞ Bioqra-
fiya İnstitutunun Qızıl Medalı ilə
təltif olunmuşdur.
    İsmayıl Hacıyev ümummilli lider
Heydər Əliyevin siyasi kursunun
tədqiqatçılarından və təbliğatçıla-
rından biridir. Onun əqidə bütövlüyü,
üzvü olduğu Yeni Azərbaycan Par-
tiyasına sədaqəti gənc alim və təd-
qiqatçılar üçün nümunədir.
     Akademik İsmayıl Hacıyev in-
sanlara qarşı son dərəcə həssas, diq-
qətli, hörmətcil olmaqla, özündə yük-
sək insani keyfiyyətləri və müsbət
cəhətləri birləşdirir. II çağırış Nax-
çıvan Muxtar Respublikası Ali
Məclisinin, III və IV çağırış Azər-
baycan Respublikası Milli Məclisinin
deputatı seçilən akademik İsmayıl
Hacıyevin xidmətləri dövlətimiz tə-
rəfindən yüksək qiymətləndirilmişdir.
Elm sahəsində qazandığı uğurlara
görə 2009-cu ildə Azərbaycan Res-
publikasının Prezidenti cənab İlham
Əliyevin Sərəncamı ilə “Əməkdar
elm xadimi” fəxri adına, 2019-cu
ildə Azərbaycan Respublikasının
Prezidenti cənab İlham Əliyevin Sə-
rəncamı ilə “Azərbaycan Xalq Cüm-
huriyyətinin 100 illiyi (1918-2018)”
yubiley medalı ilə təltif olunan
akademik İsmayıl Hacıyev 2011-ci
ildə Naxçıvan Muxtar Respublikası
Ali Məclisinin Fəxri fərmanına layiq
görülmüşdür.
    70 illik yubileyi qeyd olunan
İsmayıl müəllim həyatının müdriklik
və kamillik dövrünü yaşayır. Əminik
ki, akademik İsmayıl Hacıyev bundan
sonra da səmərəli fəaliyyəti, xeyirxah
əməlləri ilə insanların qəlbində möv-
qeyini daha da möhkəmləndirəcək,
Azərbaycanda və onun Naxçıvan
Muxtar Respublikasında elmin və
təhsilin inkişafına öz dəyərli töhfə-
lərini verəcəkdir.

Hacıfəxrəddin SƏFƏRLİ 
AMEA-nın müxbir üzvü

  Görkəmli alim, Azərbaycan Milli Elmlər Akademiyasının həqiqi
üzvü, Əməkdar elm xadimi, tarix elmləri doktoru, professor, bacarıqlı
elm və təhsil təşkilatçısı, AMEA Naxçıvan Bölməsinin sədri İsmayıl
Muxtar oğlu Hacıyevin 70 yaşı tamam olur. 
  Naxçıvan Muxtar Respublikası Ali Məclisinin Sədri yanında Bilik
Fondunun Himayəçilik Şurasının Sədri cənab Vasif Talıbov akademik
İsmayıl Hacıyevin 70 illik yubileyi münasibətilə Tədbirlər Planı
təsdiq etmişdir.

Akademik İsmayıl Hacıyev – 70
Görkəmli alim, elm və təhsil təşkilatçısı

    2020-ci ildə Naxçıvan Televiziyasının yeni, müasir
saytı istifadəyə verilib, televiziya və radionun efir
saatı 20 saata çatdırılıb. Televiziyanın öz istehsalı
olan videomateriallar ümumi efirin 70,6 faizini təşkil
edib.
    Bu fikirlər Naxçıvan Dövlət Televiziya və
Radio Verilişləri Komitəsində 2020-ci ilin yekunları
və 2021-ci ildə qarşıda duran vəzifələrlə bağlı ke-
çirilən iclasda səsləndirilib. Ötən il Naxçıvan Tele -
radiosunun maddi-texniki bazasının gücləndiril-
diyini diqqətə çatdıran  Naxçıvan Dövlət Televiziya
və Radio Verilişləri Komitəsinin sədri Sahil Tahirli
bildirib ki, il ərzində 1800-dən çox yeni telema-
terial, 1973 radiomaterial efirə təqdim olunub.
“Nuhçıxan” İnformasiya Agentliyinin saytında

15 min 300-dən çox məlumat paylaşılıb. Agentliyin
saytına dünyanın 160-a qədər ölkəsindən müraciət
olunub.
    Mövzu ilə bağlı Naxçıvan Muxtar Respublikası
Televiziya və Radio Şurasının sədri Rauf Əliyevin,
komitənin Proqram direksiyasının direktoru İlkin
Rzayevin çıxışları dinlənilib. Komitənin sədr müavini
Xaliq Babayev televiziyada texniki sahədə görülən
işlərdən danışıb, yayım keyfiyyətinin yüksəldiyini
diqqətə çatdırıb.
    Ötən il işdə buraxılan nöqsanların geniş təhlil
olunduğu iclasda hazırlanan materialların keyfiyyətinin
artırılmasının, işə yaradıcı münasibətin gücləndiril-
məsinin, efirdə aparıcıların ədəbi dil qaydalarına
əməl etmələrinin vacibliyi vurğulanıb.

    Naxçıvan Muxtar Respublikası
Dövlət Nəqliyyat Xidmətinin
2020-ci ilin yekunu və qarşıda
duran vəzifələrlə bağlı müşavirəsini
xidmətin rəisi Əli Hüseynəliyev
açaraq bildirib ki, “Naxçıvan Mux-
tar Respublikasının 2019-2023-cü
illərdə sosial-iqtisadi inkişafı Döv-
lət Proqramı”ndan irəli gələn və-
zifələri icra etmək məqsədilə şə-
hərdaxili nəqliyyatda istifadə edil-
məsi üçün ötən il Çin Xalq Res-
publikasının istehsalı olan  6 ədəd
“King-Long” markalı yeni avtobus

və onlara aid ehtiyat hissə-
ləri alınaraq gətirilib. Bu-
nunla da muxtar respublika
daxilində sərnişindaşıma
xidmətinin səviyyəsi daha
da yüksəldilib, fəaliyyətdə
olan 135 marşrut xəttində
313 ədəd avtobusla rayon

mərkəzləri və kəndlərin hamısı
marşrutla təmin edilib. 
    Qeyd edilib ki, hesabat döv-
ründə ailə təsərrüfatı ilə məşğul
olan sahibkarların istehsal etdikləri
məhsulların Naxçıvan şəhərindəki
kənd təsərrüfatı məhsullarının satışı
yarmarkasına daşınmasına kömək-
lik göstərilməsi məqsədilə iyul
ayından etibarən hər həftənin şənbə
günləri Şərur-Naxçıvan və əks is-
tiqamətdə iritutumlu avtobuslar
fəaliyyət göstərməyə başlayıb,
ümumilikdə, 683 ailə təsərrüfat-

çısına məxsus 11 min 350 kiloqram
kənd təsərrüfatı məhsulları yar-
markaya daşınıb. Bu işlərin davamı
olaraq avqust ayının 31-dən eti-
barən Naxçıvan-Culfa-Ordubad və
əks-istiqamətdə iritutumlu avto-
buslarla sərnişindaşıma xidməti
təşkil edilib.
     Vurğulanıb ki, 2020-ci ilin yan-
var ayından etibarən Naxçıvan şə-
hərində məskunlaşmanın sıx olduğu
ərazilərdən sayılan Xətai və 21-ci
məhəllə sakinlərinin ictimai nəq-
liyyata olan tələbatını asanlaşdırmaq
məqsədilə 9 nömrəli marşrut fəa-
liyyətə başlayıb, iyun ayının 1-dən
etibarən isə şəhərdaxili nəqliyyatda
mikrorayonla Sahil Parkını birləş-
dirən mövsümi 10 nömrəli marşrut
xətti istifadəyə verilib. 
    Sonra məruzə ətrafında çıxışlar
olub.

Ötən ilin yekunları müzakirə olunub, qarşıda duran 
vəzifələr müəyyənləşdirilib

    2020-ci ildə görülən işlər və
2021-ci ildə qarşıda duran vəzifə-
lərlə bağlı Naxçıvan Muxtar Res-
publikası Həmkarlar İttifaqları Şu-
rasında keçirilən iclası şuranın
sədri Anar İbrahimov açıb. Bildirib
ki, Həmkarlar İttifaqları Şurası bu
ilin mart ayında şuranın tabeliyində
olan muxtar respublika şəhər (ra-
yon) Birləşmiş Həmkarlar İttifaqı
Komitəsi və ilk təşkilatların fəa-
liyyətinə yenidən baxıb, şurada
struktur dəyişikliyi aparılıb, komi-
tələrin və ittifaq üzvlərinin say tər-
kibində yol verilmiş nöqsanlar ara-
dan qaldırılıb.
    Qeyd olunub ki, hazırda Nax-
çıvan Muxtar Respublikası Həmkar -
lar İttifaqları Şurasının tabeliyində
6 muxtar respublika, 10 şəhər (ra-

yon) Birləşmiş Həmkarlar İttifaqı
və 757 ilk təşkilat fəaliyyət göstərir.
Şura 45 min 894 ittifaq üzvünü öz
ətrafında birləşdirir ki, onlardan
23 min 97-si qadın, 22 min 797-si
kişidir. Gənc ittifaq üzvlərindən
qadınların say tərkibi 5675, kişilərin
say tərkibi isə 4109-dur. Ötən il
gənclərin həmkarlar ittifaqlarında
ilk təşkilatın sədri kimi məsul və-
zifələrə irəli çəkilməsi də diqqət
mərkəzində saxlanılıb. Bəhs olunan

dövrdə Naxçıvan Muxtar Res-
publikası Həmkarlar İttifaqları
Şurası əməkçi insanların sosi-
al-iqtisadi və hüquqi mənafe-
lərinin qorunmasına da xüsusi
diqqət yetirib, 16 aprel 2020-ci
il tarixdə Naxçıvan Muxtar
Respublikasının Nazirlər Ka-

bineti, Həmkarlar İttifaqları Şurası
və Sahibkarlar Konfederasiyası ara-
sında 2020-2022-ci  illər üçün Baş
Kollektiv Saziş bağlanıb. Muxtar
respublika, şəhər (rayon) Birləşmiş
Həmkarlar İttifaqı komitələri öz
tabeliyində olan təşkilatlarda kol-
lektiv əmək müqaviləsi bağlanma-
sına nail olub, üzvlük haqlarının
yığılmasına nəzarəti gücləndirib.
    Sonra məruzə ətrafında çıxışlar
olub.

  Naxçıvan Dövlət Texniki Kol-
lecində “2020-ci ilin yekunları
və 2021-ci ilin qarşıda duran
vəzifələri” mövzusunda keçirilən
tədbiri kollecin direktoru Asəf
Ruşanov açaraq geniş məruzə
ilə çıxış edib. 

    Qeyd edilib ki,  ötən il kollecdə
6 fənnbirləşmə komissiyası, 3 la-
boratoriya, 12 fənn kabinəsi fəa-
liyyət göstərib. Dərslərin labora-
toriya şəraitində aparılmasına üs-
tünlük verilib, əksər dərslər isə
kabinə şəraitində keçirilməklə tə-
ləbələrin əyani vəsaitlərdən istifadə

etməsinə şərait yaradılıb. Hesabat
dövrü ərzində kollecdə 8 ixtisas
üzrə kadr hazırlığı aparılıb, 59 açıq
dərs keçilib, burada çalışan elmi
dərəcəli müəllimlər tərəfindən mux-
tar respublika ümumtəhsil mək-
təblərində 12 saat nümunəvi dərs
tədris olunub.  
    Bildirilib ki, ötən ilin aprel-
iyun aylarında tələbələrin dərs ma-
teriallarını yaxşı mənimsəmələri,
onlar tərəfindən yaranmış sualların
cavablandırılması və mövzular ət-
rafında geniş izah vermək məqsə-
dilə fənn  müəllimləri tərəfindən

fənlər üzrə dərslərin onlayn şəkildə
tədrisi aparılıb. Kollecdə elektron
təhsilin tətbiqi daim diqqət mər-
kəzində saxlanılaraq muzeylərlə
kollec arasında distant təhsil pro-
sesi davam etdirilib, 9 onlayn dərs
keçilib. 
    Vurğulanıb ki,  Naxçıvan Mux-
tar Respublikası Ali Məclisi
Sədrinin müvafiq sərəncamının ic-
rası ilə əlaqədar kolleclə muxtar
respublikada fəaliyyət göstərən
müvafiq hami təşkilatlar tərəfindən
birgə hazırlanmış tədbirlər planına
uyğun olaraq  21 açıq dərs keçilib.

Eyni zamanda kollecin Baytarlıq
ixtisası üzrə təhsil alan tələbələri
üçün praktik dərslər onlayn pro -
qramlar vasitəsilə təşkil edilib,
Dövlət Baytarlıq Xidmətinin ba-
zasından istifadə edilərək 14 açıq
dərs və treninq keçilib. Ötən dövr
ərzində kollecin tələbələri istehsalat
təcrübəsində iştirak edib, təcrübələr
bitdikdən sonra buraxılış qrupla-
rında təhsil alan tələbələr dövlət
imtahanına buraxılmış və nəticələrə
əsasən 6 ixtisas üzrə 7 qrupda 99
tələbəyə subbakalavr ixtisas dərə-
cəsi verilib ki, onlardan da 10-u

fərqlənmə diplomuna layiq görülüb. 
    Diqqətə çatdırılıb ki, ötən il kol-
lecin 140 məzunu ali təhsil müəs-
sisələrinə sənəd verib, onların 73-ü
respublikanın nüfuzlu ali məktəb-
lərinə qəbul olunub.  Həmçinin kol-
lecdə 5 idman növü üzrə 5 idman
klubu yaradılıb, 21 tələbə təhsil
haqqı xərclərindən azad olunub,
kollecin 26 tələbəsinin təhsil xərcləri
Azərbaycan Respublikasının Gənc -
lər Fondu tərəfindən ödənilib. 
    Məruzə ətrafında çıxışlar din -
lənilib.

Xəbərlər şöbəsi

*                *              *

*                *              *

*                *              *

*                *              *

    Naxçıvan Muxtar Respublikası
Dini Qurumlarla İş üzrə Dövlət
Agentliyinin direktoru Vüqar Ba-
bayev ötən ilin yekunları və qarşıda
duran vəzifələrdən danışıb. Qeyd
olunub ki, hesabat ili ərzində agent-
lik  şura ilə birlikdə din xadimlərinin
biliklərinin artırılması, həmçinin
dini təhsil almağa meyilli olan sakinlər
üçün Naxçıvan şəhər “Sarvanlar”, Ba-
bək, Şərur, Ordubad və Şahbuz şəhər
məscidlərində qadın və kişilərdən iba-
rət müvafiq təkmilləşdirmə kursları
təşkil edib. Hazırda 81 nəfər təkmil-
ləşdirmə kurslarında iştirak edir. Nax-
çıvan Muxtar Respublikası Dini Qu-
rumlarla İş üzrə Dövlət Agentliyi
xarici ölkələrdəki müqəddəs yerlərə
ziyarətlərin təşkili ilə əlaqədar olaraq
bir sıra tədbirlər həyata keçirib. Nax-
çıvan Muxtar Respublikasından 52
nəfər xarici ölkələrdə yerləşən ziya-
rətgahları ziyarət edib. Belə ki, 25
nəfər İran İslam Respublikasının Məş-
həd, 27 nəfəri isə Kərbəla şəhərində

ziyarətdə olub. 
    Vurğulanıb ki, agentlik tərəfindən
Dinşünaslıq ixtisası üçün yaradılmış
kitabxanaya 300 ədədə yaxın dini tə-
yinatlı ədəbiyyat verilib, eləcə də ki-
tabxananın zənginləşdirilməsi daim
diqqət mərkəzində saxlanılıb. 20 ok -
tyabr 2020 tarixində Dinşünaslıq ix-
tisasına yeni qəbul olmuş tələbələrlə
görüş keçirilib, onlara bu ixtisasın
xüsusiyyətlərindən və əhəmiyyətindən
bəhs edilib.
    Agentlik əməkdaşları da ixtisaslarına
uyğun olaraq Dinşünaslıq ixtisasında
təhsil alan tələbələrin tədris məşğələ-
lərində yaxından iştirak ediblər.
    Məruzə ətrafında çıxışlar olub.

    Muxtar respublikanın enerji təh-
lükəsizliyinin təmin olunmasında
yaşayış məntəqələrinin və istehsal
sahələrinin təbii qazla təminatını
həyata keçirmək üçün Naxçıvan
Muxtar Respublikası Qaz İstismar
Xidmətində təsdiq olunmuş iş pla-
nına əsasən ardıcıl tədbirlər görülür.
Bu, ötən ay da uğurla həyata keçi-
rilmişdir. Belə ki,  muxtar respub-
likanın şəhər və rayon ərazilərindən
daxil olan müraciətlərə əsasən ay
ərzində “Naxçıvanqaz Servis” Məh-
dud Məsuliyyətli Cəmiyyəti tərə-
findən daxil olan müraciətlərə əsa-
sən 111  mənzil və müxtəlif təyinatlı
obyektlər qazlaşdırılmışdır ki, bu-
nun 98-i əhali, 13-ü qeyri-əhali
abonentdir.        
    Ötən ay Naxçıvan şəhərində me-

xaniki qaz sayğaclarının smartkart-
tipli qaz sayğacları ilə əvəz olunması
istiqaməti üzrə işlər davam etdiril-
miş, 1 yanvar 2021-ci il tarixə cəmi
20482, o cümlədən ötən ilin dekabr
ayında 28  qaz sayğacı quraşdırıl-
mışdır. Bu işlər davam etdirilir.
Qaz İstismar Xidmətinə tabe şəhər,
rayon qaz istismarı idarələrinin
qəza-dispetçer sahələrinin 24 saat
aktiv olan 104 nömrəli qaynar xət-
tinə təbii qaz istehlakçılarından qaz-
sızması, qaztənzimləyicilərin ni-
zamlanması, elektron sayğacların
kilidə düşməsi və qəza-bərpa işlərinə
görə, ümumilikdə, 1224 çağırış
daxil olmuşdur. Ay ərzində qaz şə-
bəkəsində 575 qazsızması aşkar-
lanmış, texniki istismar və texniki
təhlükəsizlik qaydalarının tələblərinə

müvafiq şəkildə aradan qaldırıl-
mışdır.
    Hesabat ayında  yeni qaz boru
xətlərinin quraşdırılması, yenidən-
qurma, abadlıq işlərinin görülməsi
zamanı qaz boru xətlərinin yerinin
dəyişdirilməsi, yaşayış binalarında
təmir- tikinti, korroziyaya uğramış
yeraltı yol, qapı keçidlərinin yerüstü
keçidlərlə əvəz edilməsi işlərinin
görülməsi üçün  müxtəlif diametrli
borulardan istifadə olunmuşdur.
    Muxtar respublikada yerli qaz
istismarı idarələrinin işçiləri tərə-
findən qaz cihazlarından təhlükəsiz
istifadə qaydaları haqqında abo-
nentlər arasında maarifləndirmə və
izahat işi aparılmışdır. 

Naxçıvan Muxtar Respublikası 
Qaz  İstismar Xidməti

Təbii qazla təminat diqqətdə saxlanılır
    Naxçıvan Muxtar Respublikasında miqrasiya proseslərinə dövlət nəza-
rətinin gücləndirilməsi, qanunsuz miqrasiyanın qarşısının alınması məqsədilə
Dövlət Miqrasiya Xidməti tərəfindən həyata keçirilən tədbirlər dekabr
ayında da davam etdirilmişdir. Xidmət tərəfindən muxtar respublika
ərazisində qanunsuz yaşayan və qeydiyyatsız olan 11 əcnəbi aşkarlanaraq
Azərbaycan Respublikasının qanunvericiliyinə uyğun olaraq barəsində
müvafiq tədbirlər görülmüşdür. 
    Ötən ay Dövlət Miqrasiya Xidmətinə, ümumilikdə, 320 müraciət daxil
olmuş, onlardan 141-i əcnəbilərə Azərbaycan Respublikasında müvəqqəti
və daimi yaşamaq, əmək fəaliyyəti ilə məşğul olmaq üçün iş icazələrinin
verilməsi, müvəqqətiolma müddətinin uzadılması, eləcə də vətəndaşlıq
məsələləri ilə bağlı olmuşdur. Müraciətlərin hər biri ayrı-ayrılıqda
Azərbaycan Respublikası qanunvericiliyinin tələblərinə əsasən araşdırılmış,
müvafiq qərarlar qəbul edilmişdir.
    Ay ərzində ötən dövrdə olduğu yer üzrə qeydiyyatla bağlı 179 müraciət
qeydə alınaraq icrası təmin olunmuş, həmin müraciətlərdən 47-si elektron
xidmətlər portalı və elektron poçt üzərindən qəbul edilmişdir.
    Dövlət Miqrasiya Xidməti tərəfindən fəaliyyət istiqamətlərinə uyğun
olaraq maarifləndirmə tədbirləri aparılmışdır. 

Naxçıvan Muxtar Respublikası Dövlət  Miqrasiya Xidmətinin mətbuat xidməti

Miqrasiya proseslərinə nəzarət gücləndirilir

    Naxçıvan Muxtar Respublikası
Dövlət Sosial Müdafiə Fondunda ke-
çirilən iclasda fondun sədri Əli Qu-
liyev çıxış edib. Bildirilib ki, 2020-ci
ildə muxtar respublikanın sosial-iq-
tisadi həyatında qeydə alınan inkişaf
Naxçıvan Muxtar Respublikası Dövlət
Sosial Müdafiə Fondunun 2020-ci il
büdcəsinin gəlir və xərcləri üzrə proq-
noz göstəricilərinin də yerinə yeti-
rilməsinə müsbət təsir göstərib. Fon-
dun xəzinə hesabına 112 milyon 489
min manat vəsait daxil olub ki, bu
da nəzərdə tutulan məbləğdən 18
milyon 839 min  manat, 2019-cu ildə
yığılan vəsaitdən isə 34 milyon 682
min manat çoxdur. Ümumilikdə isə
pensiya və müavinətlərin ödənişinə
ayrılan vəsaitin 62,2 faizi məcburi
dövlət sosial sığortahaqqı şəklində
muxtar respublikada yığılıb. Həmçinin
fond büdcəsinin xərcləri 183 milyon
880 min  manat icra olunub ki, bu da
2019-cu illə müqayisədə 31 milyon
882 min manat, yaxud 21,0 faiz çox-

dur. Hesabat dövründə pensiya və
müavinətlərin maliyyələşdirilmə-
sinə 180 milyon 696 min manat
vəsait yönəldilib ki, bu da əvvəlki
illə müqayisədə 31 milyon 530
min manat, yaxud 21,1 faiz çoxdur.
176 milyon 708 min  manat pen-
siya, 3 milyon 988 min manat isə

sosial sığorta üzrə müavinətlərin ödə-
nilməsinə ayrılıb. Məcburi dövlət so-
sial sığortası üzrə müavinətlərin ödə-
nilməsinə ayrılan vəsaitdən əmək qa-
biliyyətinin müvəqqəti itirilməsinə
görə 236 min 600 manat, hamiləliyə
və doğuma görə 1 milyon 416 min
500 manat, uşağın anadan olmasına
görə 708 min 700 manat, 3 yaşına
çatanadək uşaqlara qulluqla əlaqədar
530 min 900 manat, dəfn üçün 1 mil-
yon 95 min 300 manat xərclənib.
2020-ci il ərzində bank xidmət haqqı
və plastik kartların dəyərinin ödə-
nilməsinə 906 min manat, fondun
aparatı və onun yerli orqanlarının
saxlanılmasına isə 2 milyon 278 min
manat xərclənib. 
    Vurğulanıb ki, pensiya və müavi-
nətlərin maliyyələşdirilməsi üçün tələb
olunan vəsaitin tamamlanması üçün
75 milyon 402 min manat dotasiya
alınaraq yerli şöbələrə  göndərilib.
    Məruzə ətrafında çıxışlar dinlə-
nilib.

    Naxçıvan Muxtar Respublikası Əmək və Əhalinin
Sosial Müdafiəsi Nazirliyinin Məhdud Fiziki İm-
kanlılar üçün Regional İnformasiya Mərkəzində
müharibə iştirakçıları və onların yaxınları üçün
Psixoloji Dəstək Xidməti yaradılıb.
    Ölkəmizdə, eləcə də onun ayrılmaz hissəsi olan
muxtar respublikamızda xüsusi qayğıya ehtiyacı olan
şəxslərə göstərilən sosial xidmətlərin həcmi və key-
fiyyəti  ilbəil yaxşılaşdırılır, bu istiqamətdə zəruri
yeniliklər tətbiq edilir. Müvafiq kateqoriyadan olan
şəxslərin maddi təminatını gücləndirmək məqsədilə
yeni təqaüd və müavinətlər təsis olunur, sosial ödə-
nişlərin məbləği mütəmadi artırılır. Azərbaycan Res-
publikasının Prezidenti tərəfindən 2021-ci ilin yanvar
ayının 1-dən Prezident təqaüdlərinin məbləğlərinin
əhəmiyyətli dərəcədə artırılması, o cümlədən yeni
Prezident təqaüdlərinin təsis edilməsi ölkəmizdə
insan amilinə verilən yüksək dəyərin növbəti təza-
hürüdür. Bu tədbirlərin davamı kimi, tariximizə qızıl
hərflərlə yazılan Vətən müharibəsi iştirakçılarının
sağlamlığının bərpası, onların müvafiq reabilitasiya
tədbirlərinə cəlb olunması da diqqət mərkəzində sax-
lanılır, sosial dəstək tədbirləri davam etdirilir. Bu
sahədə görülən işlər çərçivəsində Naxçıvan şəhərində
İkinci Qarabağ müharibəsi şəhidlərinin ailə üzvləri,
müharibə iştirakçıları, yaralananlar və onların yaxınları,

müharibədən zərər çəkənlərlə bağlı Psixoloji dəstək
xidməti yaradılıb. Naxçıvan Muxtar Respublikası
Əmək və Əhalinin Sosial Müdafiəsi Nazirliyinin
Məhdud Fiziki İmkanlılar üçün Regional İnformasiya
Mərkəzində təşkil olunan xidmətin yaradılmasında
məqsəd mərkəzdə fəaliyyət göstərən psixoloji dəstək
xidmətinin yeni istiqamət yönü kimi, Azərbaycan
Respublikasının ərazi bütövlüyü uğrunda şəhid olan
vətəndaşlarımızın ailə üzvləri, yaralananlar, eyni za-
manda müharibə iştirakçıları üçün postmüharibə
dövründə lazımi psixoloji dəstəyin təşkilidir.
     Qeyd edək ki, artıq müvafiq xidmətlə bağlı mərkəzdə
əlaqə telefonları (036-545-65-26 və 060-263-30-03)
müəyyən olunub,  xidmətdən istifadə etmək istəyənlər
bu nömrələr vasitəsilə müraciət edə bilərlər.

Naxçıvan Muxtar Respublikası 
Əmək və Əhalinin Sosial Müdafiəsi 

Nazirliyinin mətbuat xidməti

Yeni xidmət yaradılıb

    Şərəfli tariximizin qan yaddaşına
yazılmış 20 Yanvar faciəsi Azərbaycan
xalqının iradəsini, milli azadlıq uğ-
runda mübarizə əzmini qıra bilmədi.
O müdhiş gecədə həlak olan Vətən
oğulları xalqın milli azadlığı, müstə-
qilliyi üçün yol açdılar, bugünkü müs-
təqil Azərbaycan dövlətinin tarixinə
həmin faciəni şərəf və qəhrəmanlıq
səhifəsi kimi yazdılar.
    Həmin gün Azərbaycanın Vətən
yolunda öz canlarından keçərək şə-
hidlik zirvəsinə ucalan, ölümsüzlüyə
yüksələn oğul və qızlarının məzarları
bu gün hər birimizin müqəddəs ziyarət
yerinə çevrilib.
    Şəhidlərimizin ruhuna hörmət əla-

məti olaraq 31 ildir ki, məzarları
ziyarət edilir, onların keçdikləri şərəfli
ömür yolunun yeniyetmə və gənclə-
rimizə örnək olmasını bir daha xatır-
latmaq üçün məqsədyönlü tədbirlər
görülür.
    Bu il də yanvarın 20-də saat 1200-da
Azərbaycanın bütün ərazilərində, o
cümlədən Naxçıvan Muxtar Respub-
likasında da doğma yurdunun, xalqının
azadlığı uğrunda şəhidlik zirvəsinə
ucalan Vətən övladlarının əziz xatirəsi
bir dəqiqəlik sükutla yad edilib. Nəq-
liyyatın, xətdə olan sərnişin qatarlarının
və piyadaların hərəkəti 1 dəqiqəlik
dayandırılıb. 

Xəbərlər şöbəs i

Şəhidlərin xatirəsi bir dəqiqəlik
sükutla yad edilib

    Belə tədbirlərdən biri bu ilin
əvvəlindən “Əmək pensiyaları haq-
qında” Azərbaycan Respublikası
Qanununda edilmiş mühüm dəyişik -
liklərlə bağlıdır. Belə ki, Azərbaycan
Respublikası Prezidentinin 2020-ci
il 29 dekabr tarixdə imzaladığı Fər-
manla “Əmək pensiyaları haqqında”
Azərbaycan Respublikası Qanunu-
nun 19-cu maddəsi ləğv edilmiş
və həmin maddədə əks olunmuş
pensiya əlavələrinin ləğv edilərək
mövcud Prezident təqaüdləri ilə
əvəz edilməsi nəzərdə tutulmuşdur.
Qanuna edilmiş bu dəyişiklik cari
il yanvar ayının 1-dən etibarən
qüvvədədir və edilmiş dəyişiklik-
lərin vətəndaşların sosial müdafiə-
sinə necə təsir edəcəyini öyrənmək
üçün Naxçıvan Muxtar Respublikası
Dövlət Sosial Müdafiə Fondu publik
hüquqi şəxsinə müraciət etdik. Fon-
dun Pensiya təminatı şöbəsinin mü-
diri Hikmət İsmayılovla söhbət za-
manı o bildirdi ki, qanuna edilmiş
bu dəyişiklik gündən-günə inkişaf
edən Azərbaycan Respublikasında
yeni dövrün tələblərinə uyğunlaş-
maq və əhalinin bu təbəqədən olan
hissəsinə yönəlmiş pensiya əlavə-
lərinin ləğv edilərək, Prezident tə-
qaüdlərinin artırılmasını nəzərdə
tutur. Belə ki, mövcud dəyişiklik
həmin pensiya və Prezident tə-
qaüdləri alan şəxslərin sosial rifa-
hının yaxşılaşdırılmasına təsir edə-
cək, eyni zamanda bu növ sosial
təyinatların icrasını da sürətləndi-
rəcəkdir. 
    Belə ki, edilmiş dəyişikliyə görə
“Əmək pensiyaları haqqında” Azər-
baycan Respublikası Qanununun
19.1.1-ci, 19.1.3-cü, 19.1.5-ci və
19.1.8-ci maddələrinə əsasən bu
qanun qüvvəyə minənədək hesab-
lanmış əlavələrin dövlət büdcəsinin
vəsaiti hesabına ödənilməsi davam
etdirilir. Başqa sözlə, əvvəlcə Azər-
baycanın Milli qəhrəmanlarının
ailə üzvlərinə verilən 110 manat,
şəhidlərin ailə üzvlərinə verilən
93,5 manat, öhdəsində əmək qa-
biliyyəti olmayan ailə üzvləri olan,
işləməyən I və II qrup əlillərə və
ya sağlamlıq imkanları məhdud

18 yaşınadək şəxslərə, həmçinin
öhdəsində ailə başçısını itirməyə
görə pensiya ilə təmin edilməli
şəxslərə aid edilən əmək qabiliy-
yətsiz ailə üzvləri olan işləməyən
hərbi qulluqçular sırasından olan
əmək pensiyaçılarına ailənin əmək
qabiliyyəti olmayan hər üzvünə,
verilən 5,5 manat, siyasi repressi-
yaya məruz qalaraq sonradan bəraət
qazanmış şəxslərə 11 manat, İkinci
Dünya müharibəsi iştirakçıları və
bununla əlaqədar sağlamlıq imkan-
larını itirmiş şəxslərə müvafiq olaraq
I qruplar üçün 154 manat, II qruplar
üçün 121 manat, III qruplar və sağ-
lamlıq imkanlarını itirməmiş mü-
haribə iştirakçıları üçün 99 manat
məbləğində pensiya əlavəsinin ödə-
nişi davam etdiriləcək. 
    Bununla yanaşı, dövlət tərəfin-
dən göstərilən sosial müdafiə təd-
birlərinin optimallaşdırılması məq-
sədilə şəhid ailəsi üzvlərinə, şəhid
uşaqlarına, müharibə, 20 Yanvar
və Çernobıl AES-də qəzanın ləğvi
ilə bağlı səbəblərdən sağlamlıqlarını
itirmiş şəxslərin uşaqlarına ödənilən
sosial müavinətlər ləğv edilərək
müvafiq kateqoriya üzrə Prezident
təqaüdlərinin məbləğinin artırıl-
ması, I dərəcə görmə qabiliyyətini
itirmiş şəxslərə yeni növ Prezident
təqaüdünün təsis edilməsi qanun-
dakı yeni dəyişiklikdə öz əksini
tapıb. Bunlardan əlavə olaraq əsas
iş yeri üzrə elmi müəssisə və təş-
kilatlarda və ya təhsil müəssisələ-
rində azı 25 il çalışmış elmi dərəcəsi
olan, işləməyən əmək pensiyası
hüququ olan şəxslərə Azərbaycan
Respublikası Prezidentinin təqaü-
dünün təsis edilməsini də qeyd et-
mək olar. Bunları konkret olaraq
qeyd etsək, qanuna edilmiş dəyişik -
liyə əsasən 20 Yanvar şəhidinin
ailəsi üçün Azərbaycan Respubli-
kası Prezidentinin təqaüdü 300
manatdan 500 manata, müharibə
və ya 1990-cı ilin 20 Yanvar hadi-
sələri ilə əlaqədar əlilliyi olan şəxs-
lərə Azərbaycan Respublikası Pre-
zidentinin təqaüdü sağlamlıqlarını
itirmiş qrupları üzrə müvafiq olaraq
I qrup üçün 250 manatdan 400

manata, II qrup üçün 230 manatdan
350 manata, III qrup üçün 210
manatdan 300 manatadək artırılıb.
Eləcə də Əfqanıstanda sovet qo-
şunlarının tərkibində beynəlmiləl
borcunu yerinə yetirərkən həlak
olan, itkin düşmüş və məhkəmə
qaydasında ölmüş elan edilən hərbi
qulluqçuların ailələri üçün Azər-
baycan Respublikası Prezidentinin
təqaüdünün məbləği 300 manatdan
500 manatadək artırılıb. Həmçinin
yeni qanuna əsəsən gözdən əlilliyi
olan şəxslər istisna olmaqla, ümumi
xəstəliklə, hərbi xidmət dövründə
xəstələnmə ilə, əmək zədəsi və
peşə xəstəliyilə, hərbi əməliyyatlar
keçirilən zonada olmaqla əlaqədar,
Çernobıl AES-də qəzanın ləğvi ilə
bağlı səbəblərdən I dərəcə sağlamlıq
imkanlarını itirmiş şəxslər üçün
verilən Azərbaycan Respublikası
Prezidentinin təqaüdü də artaraq
100 manatdan 130 manat məblə-
ğinə çatdırılıb. Eləcə də ümumi
səbəblərdən I dərəcə görmə qabi-
liyyətini itirmiş şəxslərə Azərbay-
can Respublikası Prezidentinin tə-
qaüdünün aylıq məbləği 210 manat
müəyyən olunmuşdur. 
    Yuxarıda qeyd olunduğu kimi,
yeni qanun dəyişikliyi elm və təhsil
sahəsində uzun müddət çalışanların
da sosial müdafiəsini nəzərdə tutur.
Belə ki, fond əməkdaşının sözlərinə
görə, qanuna əsasən əmək kitab-
çasında müvafiq qeydiyyat aparılan
əsas iş yeri üzrə elmi müəssisə və
təşkilatlarda və ya təhsil müəssi-
sələrində azı 25 il çalışmış, elmi
dərəcəsi olan, işləməyən, əmək
pensiyası hüququ olan şəxslər üçün
təsis olunmuş Azərbaycan Res-
publikası Prezidentinin təqaüdünün
aylıq məbləği elmlər doktoru elmi
dərəcəsinə görə 200 manat, fəlsəfə
doktoru elmi dərəcəsinə görə 120
manat müəyyən olunmuşdur. 
    Göründüyü kimi, Azərbaycan
Respublikası hər sahəyə olduğu
kimi insan amilinə də diqqəti da-
vamlı şəkildə artırmaqdadır. Yu-
xarıda qeyd olunan əhali təbəqələri
üçün nəzərdə tutulmuş Azərbaycan
Respublikası Prezidentinin təqaüd-
ləri də sosial qayğıya ehtiyacı olan
hər bir vətəndaşın daimi dövlət
qayğısından xəbər verir. Qeyd edək
ki, sözügedən təqaüdlərin verilməsi
yeni qanuna əsasən yeni ildən
Əmək və Əhalinin Sosial Müdafiəsi
Nazirliyi və onun struktur bölmələri
tərəfindən həyata keçirilir. 

- Əli CABBAROV

Əhalinin sosial müdafiəsi gücləndirilir
    Azərbaycan Respublikasında həyata keçirilən sosial-iqtisadi inkişaf
strategiyasının mühüm tərkib hissəsi əhalinin sosial müdafiəsinin
davamlı olaraq təmin edilməsidir. Dövlətimizin iqtisadi gücü artdıqca
bu istiqamətdə tədbirlərin miqyası da genişlənir. Məqsəd ölkəmizdə
yaşayan hər bir vətəndaşın, xüsusən həssas qrup üzvləri olan və cə-
miyyət qarşısında xidmətləri ilə seçilən insanların zəruri sosial zə-
manətlərlə təminatı və onların ümumi həyat səviyyəsinin artım
tempinə müvafiq olaraq yaşayış səviyyəsinin təmin edilməsidir. 

     Şəhidlik ən ali, müqəddəs və şərəfli
zirvədir. Çünki şəhidlər Vətənin, millətin
yolunda şüurlu surətdə öz canlarından
keçən insanlardır. Bu cür insanlar yüksək
əxlaqi keyfiyyətlərə malik olmaqla,
qəlblərində Vətənə, millətə sevgi olduğu
üçün şəhidlik mərtəbəsinə ucalırlar. Bu
mərtəbəyə yalnız müqəddəs amallar
uğrunda çarpışan, qorxu nədir bilməyən
cəsarətli, ləyaqətli insanlar yüksələ bi-
lərlər. Vətənimizin hər qarış torpağı
üçün canından keçən qeyrətli oğulları-
mız, qızlarımız kimi. Azadlığı, müstə-
qilliyi babalardan miras qalan torpağı
uğrunda oğlunu, qızını şəhid verən xal-
qımızın başını uca tutmağa, qürur hissi
keçirməyə tam mənəvi haqqı vardır.
     Vətəni Vətən edən qana bulanmış
torpaqdır! Bu fikrin düzgünlüyünü Azər-
baycan Respublikasının şərəfli azadlıq
tarixi bizə sübut etmişdir. Belə ki, 1990-cı
il yanvarın 19-dan 20-nə keçən gecə öz
müstəqilliyi uğrunda mübarizəyə qalx-
mış, Azadlıq meydanında birləşmiş xal-
qımızın səsini boğmaq, onları öz haq-
larından məhrum etmək üçün dağıl-
maqda olan SSRİ-nin Qızıl ordu ad-
landırılan “xilaskar ordusu”, “sülh or-
dusu” ağır texnika ilə silahlanaraq
Bakıya yeridilmişdir. Bakı dəhşətli anlar
yaşamışdır. Günahsız insanlar qətlə ye-
tirilir, evlər gülləbaran edilir, küçələr
dağıdılır, körpələri atəş səsləri diksindirir,
igidlər şəhid olur, yaralılar çətinliklə
xəstəxanalara çatdırılırdı. Matəmə bü-
rünən, lakin səbirli olan xalqımız, bü-
tünlükdə, ayağa qalxdı. Günahsız şə-
hidlərin dəfn günündə “sülh ordusu”
qoşunlarının qarşısında xalqımız qorx-
madan, şəhidlərin tabutlarını çiyinlərinə
alaraq Dağüstü parka doğru axışdı.
    20 Yanvar şəhidləri xalqın müstə-
qilliyini canı ilə qazanıb, tarixini qanları
ilə yazdılar. İllər, qərinələr keçməsinə
baxmayaraq, onlar xalqın yaddaşından
heç vaxt silinmirlər. Hər zaman dərin
hörmət və minnətdarlıq duyğusu ilə
anılırlar. 20 Yanvar dövlətimiz tərə-
findən “Ümumxalq Hüzn Günü” kimi
qəbul olunmuşdur. Xalqımız hər il
yanvarın 20-də şəhidlərin xatirəsini
yad edir, onların məzarını ziyarət etmək
üçün Şəhidlər xiyabanına gedir.
    I Qarabağ müharibəsində və Aprel

döyüşlərində də minlərlə igidimiz öz
canlarını Vətən uğrunda fəda etdi.
Tarix yenidən təkrarlanmışdı, 2020-ci
il sentyabrın 27-də II Qarabağ müha-
ribəsi başlandı. 44 gün davam edən
döyüşlər ərzində Ali Baş Komanda-
nımızın uzaqgörən siyasəti və rəşadətli
ordumuzun güclü döyüş taktikası Azər-
baycanın gücünü bütün dünyaya gös-
tərdi. Azərbaycan xalqı cənab İlham
Əliyevin “Qarabağ Azərbaycandır!”
şüarı altında “Dəmir yumruq” kimi
birləşərək yenilməz ordumuzun haqq
davasına tam mənəvi dəstək oldu. Dö-
yüşlər ordumuzun qələbəsi ilə başa
çatdı və Azərbaycanın ərazi bütövlüyü
tamamilə bərpa edildi. Bu şanlı qələbə
bizi nə qədər sevindirdisə, ürəkləri-
mizdə də bir o qədər iz qoydu. Minlərlə
igidimiz və mülki vətəndaşlarımız şə-
hidlik adını qazandılar. Bu gün xalqı-
mızın mərd oğulları Azərbaycan tarixini
öz qanları ilə yenidən yazdılar.
    Salatın Əsgərova, Çingiz Musta-
fayev, Mübariz İbrahimov, Polad Hə-
şimov...  Bütün bu şəhidlərimizi yalnız
bir amal birləşdirdi: “Biz gəldi-gedərik.
Təki Vətən yaşasın, Vətən sağ olsun!”
     Biz bütün Azərbaycan xalqı olaraq
öz məsuliyyətimizi dərk edirik. Şəhid-
lərimizin amalı qəlbimizdə möhkəm
yer tutur. Biz hamımız bu müqəddəs
amalı və şəhidlərimizin əziz xatirəsini
qoruyub saxlamalı və yaşatmalıyıq. Bu
gün mən bir Vətən övladı olaraq torpa-
ğıma göz dikən düşmənin şah damarını
kəsməyə və Vətənim üçün öz canımdan
keçərək şəhidlik zirvəsinə ucalmağa
hazıram. Vətənimə, Azərbaycanıma la-
yiqli olmaq mənim bu yurda, bu torpağa
olan müqəddəs borcumdur.
    Şəhidlik adını ucuz tutmayın,
    Öldülər sözünü dilə almayın.
    Onlar yaşayırlar, siz unutmayın!
    Adın tarixlərə yazdı şəhidlər,
    Haqqın dərgahına çıxdı şəhidlər!
    Allah bütün şəhidlərimizə rəhmət
eləsin! 

Səma ƏSƏDOVA 
Heydər Əliyev adına tam orta 

məktəbin XI sinif şagirdi
Naxçıvan Muxtar Respublikası 

Təhsil Nazirliyi tərəfindən “Şəhidlər
unudulmur” mövzusunda keçirilən

inşa yazı müsabiqəsinin qalibi

Şəhidlər unudulmur
    Yüksəkliyə can atmaq insanın təbiətindəndir. O, dünyaya gəldiyi andan
tez boy atmaq, böyümək, ağıla-kamala dolmaq istəyir, öz bacarıq və
qabiliyyətini, bilik və hünərini göstərməyə can atır. Bu yüksəlişin ən uca
zirvəsi isə şəhidlikdir. Torpaq uğrunda canını fəda edən Vətən övladı,
əslində, ölmür, ölümü ilə əbədilik qazanır, şəhidlik zirvəsinə ucalır. Bundan
böyük hünər, bundan yüksək ucalıq ola bilərmi?!


